
TAKOMILLASHGAN CHOPIQ KULTIVATORINING O‘TOQLOVCHI 
ISHCHI ORGANINI TADQIQOTI 

RajabovYarash Jabborovich  
“Qishloq va Suv xo‘jaligi texnika-texnologiyalari”kafedrasi mudiri, v.b. dotsenti, t.f.f.d., 

Maxmudova Maftuna Maqsud qizi  
“TIQXMMI” milliy tadqiqot universiteti Buxoro tabiiy resurslarni boshqarish instituti 

tayanch doktoranti 
Annotatsiya: Maqolada ekin yerlarning tuproq struktuyrasini yaxchilash, hosildorlikni 

oshirish orqali resurs tejamkorlikka erishish borasida olib borilayotgan ilmiy tadqiqot ishlari va 
qo‘llaniladigan texnika va texnologiyalar, yangi qurilma, uni qo‘llashda olinadigan ijobiy 
natijalar, shuningdek bu muammo echimini topish borasida ilmiy tadqiqot ishlari to‘g‘risida 
ma’lumotlar keltirilgan 

Kalit so‘zlar: Tuproq strukturasi, qumli tuproq, sho‘rlangan tuproq, organic o‘g‘it, chorvo 
chiqindisi, gumus, microelement, ildiz morfologiyasi, oziqlanish radiusi. 

Respublikamiz qishloq xo‘jaligi ishlab chiqarishida mehnat va energiya sarfini kamaytirish, 
resurslarni tejash, qishloq xo‘jalik ekinlarini ilg‘or texnologiyalar asosida yetishtirish va yuqori 
unumli qishloq xo‘jalik mashinalarini ishlab chiqishga alohida e’tibor qaratilmoqda. O‘zbekiston 
Respublikasi prezidentining “O‘zbekiston Respublikasi qishloq xo‘jaligini rivojlantirishning 
2020-2030 yillarga mo‘ljallangan strategiyasini tasdiqlash to‘g‘risida” PF-5853-son farmoniga 
asosan qishloq xo‘jaligi va oziq-ovqat havfsizligi sohasida ko‘plab islohotlarni amalga oshirish 
belgilandi. O‘zbekiston Respublikasini yanada rivojlantirish bo‘yicha Harakatlar strategiyasida, 
jumladan, «...qishloq xo‘jaligini modernizatsiya qilish va jadal rivojlantirish uchun sug‘oriladigan 
yerlarning meliorativ holatini yanada yaxshilash, melioratsiya va irrigatsiya ob’ektlari tarmoqlarini 
rivojlantirish, qishloq xo‘jaligi ishlab chiqarishi sohasiga intensiv usullarni, eng avvalo, suv va 
resurslarni tejaydigan zamonaviy agrotexnologiyalarni joriy etish, ish unumi yuqori bo‘lgan qishloq 
xo‘jaligi texnikalaridan keng foydalanish»  vazifalari belgilab berilgan. Ushbu vazifalarni 
bajarishda, jumladan mavjud kultivatorlarning agrotexnik ish ko‘rsatkichlarini oshirish, material va 
energiyahajmdorligini kamaytirish, ularni texnik va texnologik jihatdan modernizatsiyalash 
hisobiga resurstejamkorlikni ta’minlash, ish sifati va unumini oshirish yechilishi zarur bo‘lgan 
masalalardan hisoblanadi. 

Ushbu yo‘nalishda respublikamizda tadqiqotlar G.M.Rudakov, R.I.Boymetov, 
F.M.Mamatov, A.To‘xtaqo‘ziyev, I.T.Ergashev, B.S.Mirzayev, Q.B.Imomqulov, X.Begimov, M. 
Miraxmatov, A.A.Nasriddinov, F.U.Jo‘rayev va boshqalar tomonidan bajarilgan. 

Bu tadqiqotlar natijasida yaratilgan tuproqqa ishlov berish mashinalari qishloq xo‘jaligi 
ishlab chiqarishida muayyan darajada ijobiy natijalarga erishilgan holda qo‘llanilmoqda. Ammo, bu 
tadqiqotlar asosan tuproqqa ekish oldidan ishlov berish texnologiyalari va texnika vositalarini 
yaratishga qaratilgan bo‘lib, ularda mavjud kultivatorlarning energiyahajmdorligini kamaytirish, 
agrotexnik ish ko‘rsatkichlari va unumini oshirish yo‘nalishlarida takomillashtirish, masalalari 
yetarli darajada o‘rganilmagan.  

Tadqiqotning maqsadi mavjud kultivatorlarni ish uskunasini o‘zgartirish  hisobiga texnik va 
texnologik jihatdan takomillashtirish yerlarga ishlov berishda ish sifati va unumini oshirish hamda 
energiyahajmdorlikni kamaytirishdan iborat. 

Tadqiqotning vazifalari: mavjud kultivatorlarnining agrotexnik ish ko‘rsatkichlari va 
unumini oshirish, material va energiyahajmdorligini kamaytirish yo‘llarini ishlab chiqish va shu 
asosida ish jihozi takomillashtirilgan kultivatorning konstruktiv sxemasini ishlab chiqish; 

takomillashtirilgan kultivator ish organlarining tuproq bilan ta’sirlashish jarayonlarini 
ifodalaydigan hamda ularning parametrlari va tortishga qarshiligini aniqlash imkonini beradigan 
analitik bog‘lanishlarni olish; 

takomillashtirilgan kultivatorning ishlov berish chuqurligi bo‘yicha barqaror harakatini tadqiq 
etish; 

takomillashtirilgan kultivator agrotexnik va energetik ish ko‘rsatkichlarini uning ish 
organlari parametrlari, ramada joylashish sxemalari hamda harakat tezligiga bog‘liq ravishda 
o‘zgarish qonuniyatlarini o‘rganish, ularni ifodalovchi regressiya tenglamalarini olish; 

takomillashtirilgan kultivatorning sinovlarini o‘tkazish va iqtisodiy ko‘rsatkichlarini 
aniqlash. 

Tadqiqotning ob’ekti sifatida takomillashtirilgan kultivator va uning ish organlari olingan.  
Tadqiqotning predmetini takomillashtirilgan kultivator ish organlarining tuproq bilan 

ta’sirlashish jarayonlari va ish ko‘rsatkichlarini uning parametrlari va harakat tezligiga bog‘liq 
ravishda o‘zgarish qonuniyatlari tashkil etiladi.  

Tadqiqotning ilmiy yangiligi quyidagilardan iborat:  
Kultivatorning agrotexnik ish ko‘rsatkichlari va unumini oshirish hamda material va 

energiyahajmdorligini kamaytirish yo‘nalishlarida takomillashtirilgan konstruktiv sxemasi ishlab 
chiqilgan va texnologik ish jarayoni asoslangan; 

takomillashtirilgan kultivatorning parametrlarini aniqlash imkonini beradigan analitik 
bog‘lanishlar chiqarilgan va ularning o‘zgarish chegaralari aniqlangan; 

takomillashtirilgan kultivatorning ishlov berish chuqurligi bo‘yicha barqaror harakati traktor 
osish mexanizmi va kultivator osish qurilmasining parametrlari va o‘lchamlari asosida o‘rganilgan 
va baholangan; 

olingan bog‘lanishlar va regressiya tenglamalari asosida takomil-lashtirilgan kultivator 
parametrlarining maqbul qiymatlari aniqlangan. 

Yelarga ishlov berish g‘o‘za va boshqa qishloq xo‘jaligi ekinlaridan yuqori hosil yetishtirish 
bo‘yicha o‘tkaziladigan agrotexnika tadbirlari ichida muhim o‘rinni egallaydi. Bundagi asosiy 
vazifa yerlarni belgilangan chuqurlikka yumshatish, dala yuzasida mayin tuproq qatlamini hosil 
qilish, tekislash va talab darajasida zichlash yo‘li bilan paykallarda kuz-qish va erta bahorda 
to‘plangan namni saqlab qolinishiga erishish, unib chiqayotgan begona o‘tlarni bartaraf etish va eng 
muhimi, chigit va boshqa urug‘larni bir tekis ekish va undirib olinishiga yetarli sharoit yaratishdan 
iborat. 

Paxta yetishtirish texnologiyasi mintaqalar kesimida yerlarni ekishga tayyorlashda 
bajariladigan agrotadbirlar bo‘yicha bir-biridan farq qiladi. Chigit ekish va g‘o‘za parvarishi 
davrlarida bajariladigan ishlar deyarli bir xil, faqat tuproqning meliorativ holatiga qarab, g‘o‘zani 
sug‘orish soni, muddati va sug‘orishdan keyingi tadbirlar son jihatidan farq qiladi. 

Barcha mintaqalarda yerlarni chigit ekishga tayyorlashdagi birinchi navbatdagi vazifa 
dalalarni erta ko‘klamgi boronalash hisoblanadi. Bu agrotexnik tadbir o‘z vaqtida o‘tkazilsa dala 
yuzasi mayin holda bo‘ladi va yaxshi tekislanadi. Natijada tuproqda to‘plangan namning ko‘tarilib 
ketmasligi hamda unib chiqayotgan begona o‘tlarning yo‘qotilishi ta’minlanadi. 



203 
 

Kultivatorlar bir yo‘la tuproqni 5-12 sm chuqqurlikka yumshatadi, o‘g‘itlaydi hamda namni 
saqlab ketadi. O‘t bosmagan dalalarga ishlov berishda kultivatorlar yumshatkich panjalar, o‘t 
bosgan dalalarda esa o‘qyoysimon o‘toqlovchi panjalar bilan jihozlanadi. 

Yuqorida ta’kidlanganlardan ko‘rinib turibdiki dalalarni (ayniqsa nam to‘plash uchun 
sug‘oriladigan va sho‘ri yuvilgan dalalarni) ekishga va ekinni parvarishlashda kultivatorlar asosiy 
texnika vositasi hisoblanadi. 

Chizel-kultivatorlar va ularga qo‘yiladigan agrotexnika talablarining 
tahlili:Mamlakatimiz qishloq xo‘jaligida qo‘llash uchun turli zavodlar tomonidan ChK-3,0, ChKU-
4A, ChK-4-6, ChK-4M, ChK-3,6, ChK-2,4, KZE-15, NO-3, ChYu-3,6 chizel-kultivatorlari ishlab 
chiqilgan. 

ChK-3,0 chizel-kultivatori (1.1-rasm) 3 klassdagi traktorlarga agregatlanib ishlatishga 
mo‘ljallangan bo‘lib, qamrash kengligi 3 m ni tashkil etadi. Ish organlari ramada uch qator 
joylashgan. 

Ish sharoitiga, ya’ni dalalarni begona o‘t bosganlik darajasiga qarab chizel-kultivator 
yumshatkich yoki o‘qyoysimon panjalar bilan jihozlanadi. 

Tuproqni yaxshi maydalanishini ta’minlash va unda katta kesaklar hosil bo‘lishini oldini olish 
maqsadida yumshatkich panjalar ramada pog‘onasimon, ya’ni ikkinchi qatordagi panjalar birinchi 
qatordagilarga, uchinchi qatordagi panjalar esa ikkinchi qatordagilarga nisbatan 3 sm chuqur 
yuradigan etib o‘rnatiladi (1.2-rasm). 

“Chirchiq qishloq xo‘jaligi texnikalari” zavodi tomonidan ishlab chiqariladi. 
ChKU-4A chizel-kultivatori (1.3-rasm) tirkama bo‘lib, yerlarga ishlov berish bilan birga 

o‘g‘it solishga mo‘ljallangan. 4 klassdagi traktorlar bilan agregatlanadi, qamrash kengligi 4 m. 
ChKU-4A chizel-kultivatori iste’molchilarga ikkita variantda yetkazib beriladi: ChKU-4A1 

va ChKU-4A2. Birinchi variant o‘g‘it solish qurilmalari bilan jihozlangan, ikkinchi variantda 
bunday qurilma yo‘q.  

ChKU-4A chizel-kultivatorida ham ish organlari uch qator joylashgan. U o‘t bosmagan 
dalalarga ishlov berishda yumshatkich panjalar, o‘t bosgan dalalarga ishlov berishda esa o‘q-
yoysimon panjalar bilan jihozlanadi. Erlarga ishlov berish bilan birga o‘g‘itlash ham zarur bo‘lsa, 
oldingi ikki qatorga yumshatkich panjalar, oxirgi uchinchi qatorga esa o‘g‘it soshniklari bilan 
jihozlangan o‘qyoysimon panjalar o‘rnatiladi. 

Chizel-kultivator faqat yumshatkich panjalar bilan jihozlanganda, tuproqning yaxshi 
maydalanishini ta’minlash uchun ular yuqoridagidek pog‘onasimon o‘rnatiladi (1.2-rasmga 
qaralsin). 

ChKU-4A chizel-kultivatorining orqa tomonida maxsus ramka bo‘lib, unga boronalar yoki 
mola ulanadi. Natijada chizellash bilan birga boronalash yoki molalash tadbiri ham o‘tkaziladi. 

ChKU-4A chizel-kultivatori ham “Chirchiq qishloq xo‘jaligi texnikalari” zavodida ishlab 
chiqariladi. 

ChK-4M chizel-kultivatori ChKU-4A2 chizel-kultivatorining aynan o‘zi bo‘lib, 
respublikamizning Xorazm va Buxoro viloyatlari hamda Qoraqalpog‘iston Respublikasi uchun 
“Urganch ozuqamash” aksionerlik jamiyati tomonidan ishlab chiqariladi. 

 

1.1-rasm. ChK-3,0 chizel-kultivatori 

1.2-rasm. ChK-3,0 chizel-kultivator yumshatkich panjalarining pog‘onasimon o‘rnatilish sxemasi 

 

1.3-rasm. ChKU-4A chizel-kultivatori 1–tirkagich; 2–tirkagichning tortuvchi vinti; 3-

gidrosilindrning tortuvchi vinti; 4-gidrosilindr; 5-rama; 6-o‘g‘it solish apparati;  7-boronalar uchun 

rama; 8-borona; 9-o‘qyoysimon panja; 10-soshnik; 11-g‘ildirak; 12-yumshatuvchi panja 

ChK-3,6 chizel-kultivator (1.4-rasm) osma variantda tayyorlangan bo‘lib, 2-3 klassdagi 

traktorlar bilan agregatlanadi. Qamrash kengligi 3,6 m, ish organlari ikki qator o‘rnatilgan: birinchi 

qatorga yumshatkich panjalar, ikkinchi qatorga esa o‘qyoysimon panjalar o‘rnatilgan. 

Intertexservis (Toshkent shahri) va “Chirchiq qishloq xo‘jaligi texnikasi” zavodi tomonidan 

hamkorlikda ishlab chiqariladi. 

 

1.4-rasm. ChK-3,6 chizel-kultivatori 

KZE-15 chizel-kultivatori (1.5-rasm) ChK-3,0 chizel-kultivatori bazasida yaratilgan. Undan 

ish organlari va ramasining mustahkamligi oshiril-ganligi hamda konstruksiyada zamonaviy 

tayyorlash texnologiyalaridan foydalanilganligi bilan farq qiladi. Bundan tashqari u tishli kesak 

maydalagich, ya’ni tishli g‘altakmola bilan jihozlangan. 

1.5-rasm. KZE-15 chizel-kultivatori 

KZE-15 chizel-kultivatoridan tuproqni ekish oldidan yumshatishdan tashqari haydov osti 

qatlamiga ishlov berishda ham foydalanish mumkin. 

Bu chizel-kultivator faqat yumshatkich panjalar bilan jihozlangan-ligi tufayli undan begona 

o‘t bosgan dalalarga ishlov berishda foydalanib bo‘lmaydi. 

Qamrash kengligi 3 m va 3 klassdagi traktorlar bilan agregatlanadi. “Chirchiq Mash Agro” 

aksionerlik jamiyati tomonidan ishlab chiqariladi. 

NO-3 g‘altakmolali chizel-kultivator (1.6-rasm) buyurtmalar bo‘yicha qattiq va prujinali 

ustunlarga o‘rnatilgan yumshatkich va o‘qyoysimon panjalar bilan jihozlangan holda ishlab 

chiqariladi. Ish jarayonida tishli g‘altakmolaga tayanib ishlaydi. 

 

1.6-rasm. NO-3 g‘altakmolali chizel-kultivator 

Chizel-kultivatordagi prujinali ustunlar tuproqning yaxshi maydalanishini, tortishga qarshilik 

va yonilg‘i sarfini kamayishini ta’minlaydi. 

0,9-1,4 klassdagi traktorlarga osib ishlatiladi, qamrash kengligi 1,8 m. 

“BMKB-Agromash” aksionerlik jamiyati tomonidan ishlab chiqariladi.  

ChYu-3,6 chizel-yumshatkich (1.7-rasm) yumshatkich panjalar, tekislagich va tishli 

g‘altakmoladan tashkil topgan bo‘lib, ish jarayonida tuproqni 25-30 sm ga ag‘darmasdan 

yumshatadi, uning yuza qismini tekislaydi va maydalaydi. 

Yumshatkich panjalar ramada ikki qator joylashtirilgan. 3-4 klassdagi traktorlar bilan 

agregatlanadi, qamrash kengligi 3,6 m.Qishloq xo‘jaligini mexanizatsiyalash ilmiy-tadqiqot 

institutida ishlab chiqilgan.  

ChK-4-6 keng qamrovli chizel-kultivator (1.8-rasm) keng qamrovli bo‘lib, o‘rta va ikkita 

(o‘ng va chap) seksiyalardan tashkil topgan. Ular bir-biri bilan bo‘ylama sharnirlar yordamida 

biriktirilgan. Yon seksiyalar gidrosilindrlar yordamida transport va ish holatlariga o‘tkaziladi. 

1.7-rasm. ChYu-3,6  chizelli kultivator 

ChK-4-6 chizel-kultivatorni 4 va 6 m li variantlarda ishlatish mumkin. 

4 m li variantda uning o‘rta seksiyasi ishlatiladi, 6 m li variantda esa o‘rta seksiyaga yon 

seksiyalari qo‘shib ishlatiladi. 

ChK-4-6 chizel-kultivator 4 m li variantda 4 klassdagi traktorlar bilan, 6 m li variantda esa 5 

klassdagi traktorlar bilan agregatlanadi. 

Ish organlari (yumshatkich va o‘q-yoysimon panjalar) ramada ChK-3,0 va ChKU-4A chizel-

kultivatorlar singari uch qator joylashtirilgan hamda prujinali ustunlarga o‘rnatilgan. 

 

1.8-rasm. KXU-4B  chizel-kultivatori 

Ulardan ko‘rinib turibdiki, mavjud chizel-kultivatorlar ularga o‘rnatiladigan asosiy ish 

organlarining turlari, ramada joylashish sxemalari va parametrlari bo‘yicha bir-biridan katta farq 

qilmaydi. 

Hozirgi davrda respublikamiz qishloq xo‘jaligi ishlab chiqarishida asosan ChK-3,0 va ChKU-

4A chizel-kultivatorlari,vegetatsiya davrida esa KXU-4b qo‘llaniladi. Ammo ular jiddiy texnik va 

texnologik kamchiliklarga ega. Jumladan, ularning ish organlari ramada shaxmat tartibida 

o‘rnatilganligi sababli tuproqqa chin ma’nodagi qatlamlab ishlov berish va demak, tuproqni yetarli 

darajada uvalanishi ta’minlanmaydi.  

